
 
Pou Piblikasyon Imedya: 20/12/2022  GOUVÈNÈ KATHY HOCHUL 

 
 

GOUVÈNÈ HOCHUL ANONSE ACHÈVMAN RAPÒ EKSPLORASYON FINAL POU 
PWOJÈ OTOWOUT KENSINGTON LAN NAN LÈS BUFFALO   

   
Konsèp pou yon tinèl sis vwa ak koneksyon kominotè amelyore ki seleksyone 

pou yon etid ki pi detaye nan evalyasyon anviwòmantal la   
   
Nou ankouraje piblik la vizite biwo sansibilizasyon kominotè ki te fèk ouvri a  an 

pèsòn oswa sou entènèt pou poze kesyon ak patisipe nan efò kontinyèl pou 
jwenn opinyon kominote a.   

   
Li rapò eksplorasyon final la isit la   

   
   
Gouvènè Kathy Hochul anonse jodi a achèvman rapò eksplorasyon final la pou pwojè 
Otowout Kensington lan nan Lès Buffalo. Rapò a se yon etap enpòtan nan pwosesis 
revizyon anviwònman an epi li pran an kont plizyè faktè - tankou opinyon kominote a - 
pou detèmine paramèt pwojè a. Rapò a te detèmine ke konstriksyon yon tinèl sis vwa 
avèk pi bon koneksyon kominotè nan nivo lari a pral pi byen satisfè objektif pwojè a epi 
yo ta dwe etidye l plis. Anplis de sa, rapò a te detèmine ke limit yo pou pwojè Otowout 
Kensington lan ta dwe pwolonje yon lòt 600 pye pou atenn East Ferry Street rive Sidney 
Street. Achèvman rapò a pral pèmèt Depatman Transpò (Department of Transportation, 
DOT) Eta a kòmanse evalyasyon fòmèl anviwònman an ak pwosesis preliminè pou 
konsepsyon.   
   
"Pwojè Otowout Kensington lan se yon opòtinite yon sèl fwa nan lavi pou korije yon 
echèk planifikasyon flagran nan tan pase epi bay rezidan Lès Buffalo koneksyon youn 
ak lòt ak espas vèt yo te prive de yo depi twò lontan," Gouvènè Hochul te deklare. 
"Rapò eksplorasyon sa a se yon pwodwi patenarya kontinyèl ki egziste ant eta a ak 
kominote a pandan n ap antreprann pwojè enpòtan sa a epi n ap travay pou rekonekte 
katye divize sa yo, pou kreye yon Buffalo ki pi solid pou tout moun".   
   
Expressway Kensington lan ki te konstui pandan ane 1950 ak 1960 yo, te ranplase sa ki 
te yon gran boulva twa vwa — Parkway istorik Humboldt la te desinen pa Frederick Law 
Olmsted — ak yon otowout anba tè ki te koupe koneksyon ant katye ki ozanviwon yo. 
Avèk jiska 1 milya dola Gouvènè Hochul mete sou kote pou pwojè ki pote 
transfòmasyon sa a nan Lès Buffalo, katye yo ki te mal divize pa konstriksyon orijinal 
Otowout Kensington lan, pral reyini yon lòt fwa ankò.   

Nan travay an patenarya avèk Administrasyon Otowout Federal la, DOT ap fè avanse 
pwosesis revizyon anviwònmantal la pou pwojè sa a epi evalye opòtinite pou kreye 
nouvo espas piblik ouvè, amelyore sekirite pou bisiklèt ak pyeton, epi adrese bri ak 
polisyon lè kòm yon pati nan pwosesis anviwònmantal la. Depatman an ap evalye tou 
amelyorasyon nan wout lokal yo pou fasilite operasyon veyikil an sekirite nan katye ki 
rekonekte yo. Otowout Kensington lan transpòte apeprè 80,000 machin chak jou.   
   
Rapò eksplorasyon an, ke DOT te prepare an kolaborasyon ak Administrasyon Otowout 
Federal la, te revize yon seri konsèp potansyèl pou pwojè a epi li te detèmine ke 
konstriksyon yon tinèl sis vwa ant Dodge Street ak Sidney Street se te konsèp ki pi 
byen akonpli objektif pwojè a epi yo ta dwe avanse pou plis etid detaye nan evalyasyon 
anviwònman an. Yo t ap konstwi espas vèt aksesib piblikman anlè tinèl la, ki kapab 
genyen ranje pye bwa ak/oswa jaden, chemen, ban, ak lòt ekipman peyizaj lari yo. Tinèl 
la t ap ranplase pon ki deja egziste nan East Ferry Street, East Utica Street, 
Northampton Street, ak Dodge Street. Yo t ap ranplase pon Best Street la tou.   
   
Pwojè a t ap gen ladan tou rekonstriksyon Humboldt Parkway pandan l ap aplike 
karakteristik konsepsyon wout "Lari Konplè". Vantilasyon tinèl ak yon sistèm tretman lè 
potansyèl pou trete echapman tinèl t ap enkli tou.   
   
Nan devlopman rapò a, DOT te reyalize anpil sansibilizasyon kominotè epi li te fè de 
reyinyon piblik nan mwa jen nan Buffalo Museum of Science (Mize Syans nan Buffalo). 
Reyinyon an te gen yon peryòd kòmantè 30 jou sou rapò eksplorasyon pwojè a ki te vin 
apre. Kominote a te resevwa prèske 200 kòmantè pou ede enfòme pwosesis pou pran 
desizyon Depatman an.   
   
DOT ap kontinye efò sansibilizasyon piblik li yo pandan pwosesis evalyasyon 
anviwònman an ap pwogrese epi li espere pibliye yon pwojè evalyasyon anviwònmantal 
pou revizyon piblik nan ete 2023. Yo planifye yon odyans piblik sou evalyasyon an pou 
otòn 2023.   
   
Komisè Depatman Transpò Eta New York la, Marie Therese Dominguez, te 
deklare, "Gouvènè Hochul te prezante yon vizyon fòmidab atravè Eta New York, 
rekonekte kominote yo soti nan Bronx rive nan Buffalo. Depatman Transpò a pran 
angajman pou l fè vizyon sa a tounen reyalite avèk pwojè Otowout Kensington lan, men 
nou pa kapab fè sa - epi nou p ap fè sa - san kominote a kòm patnè nan chak etap sou 
chemen an. Rapò eksplorasyon sa a reflete kòmantè ki gen anpil valè nou te resevwa 
jiskaprezan epi li pral ede nou kenbe elan an nan pandan n ap reyalize pwojè 
jenerasyon sa a. Soti nan planifikasyon jiska konstriksyon, nou pral travay ak kominote 
Lès Buffalo pou reyini katye sa yo epi respekte pwomès pwojè jenerasyon sa a".   
   
Reprezantan Brian Higgins te deklare, "Apre plizyè deseni pale, Gouvènè Hochul ap 
pran mezi reyèl pou rezoud devastasyon konstriksyon yon otowout atravè bèl katye 
Humboldt Parkway nan Buffalo te lakòz. Pwojè sa a ta dwe sèvi kòm yon modèl 



nasyonal pou rekonekte kominote divize yo. Nou bat bravo pou etap enpòtan sa a ki 
nesesè pou mennen nou nan konstriksyon".   
   
Senatè Eta Tim Kennedy te deklare, "Avèk rapò finalize sa a, yon lòt etap enpòtan 
garanti nan transfòmasyon Otowout Kensington lan. Sa a se yon rezilta dirèk 
konvèsasyon kolaboratif k ap kontinye avèk kominote a, ak angajman New York pou 
korije enjistis nan enfrastrikti nou an ki divize katye ak kominote koulè yo pandan plizyè 
dizèn ane. Mwen pa ka tann pou m wè evalyasyon fòmèl DOT la ak pwosesis 
konsepsyon an kòmanse".   
  
Lidè Majorite nan Asanble a Crystal Peoples-Stokes te deklare, "Mwen ta renmen 
felisite epi remèsye NYS DOT anba lidèchip Komisè Marie Therese Dominguez ak 
Gouvènè Hochul paske yo te ede nou jwenn apwobasyon Otowout Federal pou Rapò 
Eksplorasyon Pwojè a. Rive nan pwen kritik sa a pou pwojè Otowout Kensington lan 
enpòtan paske li pèmèt nou avanse nan pwochen faz la. Elaji fwontyè pwojè yo se yon 
sipriz ki byenvini ak kado sanzatann sezon fèt la. Mwen kontan anpil avèk gwo 
angajman piblik DOT epi mwen kontan dèske nou sou wout pou nou repare yon mal 
istorik".  
   
Plan kapital sou senk ane, 32.8 milya dola, istorik Gouvènè Hochul la nan Depatman 
Transpò (DOT) ke yo te adopte nan kad bidjè ane fiskal 2023 a gen ladan jiska 1 milya 
dola pou rekonekte katye lès-lwès yo atravè seksyon deprime koridò Otowout 
Kensington lan nan Lès Buffalo epi re-etabli espas vèt la ke Humboldt Parkway te bay 
nan kòmansman san yo pa konpwomèt kapasite alontèm lyen transpò rejyonal enpòtan 
Otowout la te founi.   
   
An total, plan kapital Depatman Transpò a gen ladan prèske 3 milya dola pou pwojè 
enfrastrikti ki fè pwomosyon ekite, koneksyon ak opòtinite transpò atravè plizyè mwayen 
pou kominote atravè Eta New York yo. Anplis pwojè Otowout Kensington lan nan Lès 
Buffalo a, pwojè sa yo enkli rekonstriksyon Echanjè Bruckner-Sheridan nan Hunts Point 
nan Bronx, sa k ap transfòme Otowout Bouk Enteryè ki egziste deja a pou tounen yon 
boulva kominotè nan Rochester, konstriksyon rezo kominotè I-81 nan Syracuse, epi 
kouvri kèk pati nan Otowout Cross-Bronx nan Bronx.   
   
Swiv DOT Eta New York la sou Twitter ak Facebook.   

